К ОПУБЛИКОВАНИЮ
КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
Коми Республикаса канму эмбурӧ пырысь
служебнӧй олан жыръяс торъя медицина уджалысьяслӧн эмбурӧ
сетан условиеяс да пӧрадок йылысь положение
вынсьӧдӧм йылысь
«Торъя медицина уджалысьясӧс олан жыръясӧн могмӧдӧмкӧд йитчӧм ӧткымын юалӧм йылысь» Коми Республикаса Оланпас збыльмӧдӧм могысь Коми Республикаса Веськӧдлан котыр шуис:
1. Вынсьӧдны Коми Республикаса канму эмбурӧ пырысь служебнӧй олан жыръяс торъя медицина уджалысьяслӧн эмбурӧ сетан условиеяс да  пӧрадок йылысь положение содтӧд серти.
2. Тайӧ шуӧмыс вынсялӧ сійӧс официальнӧя йӧзӧдӧм бӧрын дас лун кольӧм мысти.
Коми Республикаса Веськӧдлан котырӧн
Юрнуӧдысьӧс Медводдза вежысь                                                     И. Булатов
Сыктывкар 
2021 вося йирым тӧлысь 1 лун 
481 №
ВЫНСЬӦДӦМА
Коми Республикаса Веськӧдлан котырлӧн
2021 во йирым тӧлысь 1 лунся 481 №-а шуӧмӧн
(содтӧд)
Коми Республикаса канму эмбурӧ пырысь служебнӧй олан жыръяс
торъя медицина уджалысьяслӧн эмбурӧ сетан
условиеяс да пӧрадок йылысь 
ПОЛОЖЕНИЕ
1. Тайӧ Положениесӧ лӧсьӧдӧма «Торъя медицина уджалысьясӧс олан жыръясӧн могмӧдӧмкӧд йитчӧм ӧткымын юалӧм йылысь» Коми Республикаса Оланпас збыльмӧдӧм могысь да сійӧ урчитӧ Коми Республикаса канму эмбурӧ пырысь служебнӧй олан жыръяс (водзӧ – служебнӧй олан жыр) торъя медицина уджалысьяслӧн эмбурӧ сетан условиеяс да пӧрадок.
2. Условиеясӧн, кутшӧмъясӧ ӧтпырйӧ кутчысигӧн медицина уджалысьлӧн эм инӧд служебнӧй олан жырсӧ, кӧні сійӧ олӧ, эмбурӧ босьтӧм вылӧ, лоӧ сійӧ, мый:
а) служебнӧй олан жыр эмбурӧ сетӧм йылысь заявлениеӧн шыӧдчан лун вылӧ медицина уджалысьлӧн эм уджалан йитӧдъяс (ӧти ставкаысь абу этшаджык) йӧзлысь дзоньвидзалун видзан юкӧнын Коми Республикаса олӧмӧ пӧртысь власьт органлӧн ведомствоувса медицина организациякӧд (водзӧ – медицина организация);
б) служебнӧй олан жыр эмбурӧ сетӧм йылысь заявлениеӧн шыӧдчан лун вылӧ медицина уджалысьлӧн эм медицина организацияын 10 воысь абу этшаджык коставлытӧм уджалан стаж (ӧти ставкаысь абу этшаджык вылын) чинъясын, кутшӧмъяс урчитӧны первичнӧй доврачебнӧй, первичнӧй врачебнӧй либӧ первичнӧй специализируйтӧм медико-санитарнӧй отсӧг либӧ регыдъя, сы лыдын регыдъя специализируйтӧм, медицина отсӧг сетӧм;
в) эм ордер да (либӧ) служебнӧй олан жыр медалӧм йылысь кырымалӧм сёрнитчӧм, мый эскӧдӧ, мый служебнӧй олан жыр эмбурӧ сетӧм йылысь заявление сетан лун вылӧ служебнӧй олан жырйын медицина уджалысьлӧн олан кадколастыс 10 воысь абу этшаджык;
г) медицина уджалысь да (либӧ) сылӧн семьяӧ пырысьяс оз лоны социальнӧя медалан сёрнитчӧмъяс серти олан жыръяс медалысьясӧн либӧ социальнӧя медалан сёрнитчӧм серти олан жыръяс медалысьлӧн семьяӧ пырысьясӧн либӧ олан жыръяс кутысьясӧн либӧ олан жыр кутысьлӧн семьяӧ пырысьясӧн;
д) служебнӧй олан жырйыс оз меститчы веськыда зданиеын, кутшӧмӧн вӧдитчӧ медицина организация медицина отсӧг сетӧм могысь, сы лыдын фельдшер-акушер пунктын;
е) медицина уджалысьлӧн либӧ сылӧн семьяӧ пырысьяслӧн абу Коми Республикаса республиканскӧй сьӧмкуд сьӧм тшӧт весьтӧ Коми Республика мутасын оланін стрӧитӧм либӧ ньӧбӧм вылӧ социальнӧй мынтӧмсӧ босьтӧм вылӧ збыльмӧдӧм инӧд;
ж) абу (абуӧсь) сійӧ фактыс (фактъясыс), мый медицина уджалысь да (либӧ) сылӧн семьяӧ пырысьяс ӧтдортчисны налӧн эмбурӧ пырысь олан жыръясысь служебнӧй олан жыр асэмбуралӧм вылӧ заявление медицина уджалысьӧн сетан кадпас водзын мунысь 5 во чӧжӧн;
з) медицина уджалысь да (либӧ) сылӧн семьяӧ пырысьяс водзті эз збыльмӧдны канму либӧ муниципальнӧй оланін фондлӧн олан жыръяс асэмбуралӧм вылӧ инӧдсӧ.
Тайӧ Положениелӧн могъяс вылӧ медицина уджалысьлӧн семьяӧ пырысьясӧн лоӧны верӧс (гӧтыр) да тыр арлыдтӧм челядь.
3. Медицина уджалысьлӧн эмбурӧ служебнӧй олан жыр сетӧмсӧ оформитӧны служебнӧй олан жыр эмбурӧ дон босьттӧг сетан сёрнитчӧмӧн, кутшӧмӧс кырымалӧны гражданин (граждана), кодлӧн (кодъяслӧн) эм служебнӧй олан жыр асэмбуралӧм вылӧ инӧд, да медицина организация костын, коді оперативнӧя веськӧдлӧ служебнӧй олан жырйӧн. Медицина уджалысьлӧн эмбурӧ служебнӧй олан жырсӧ сетӧны Коми Республикаса олӧмӧ пӧртысь власьт органкӧд, коді збыльмӧдӧ медицина организация серти учредитысьлысь могъяссӧ да уджмогъяссӧ (водзӧ – учредитысь), да Коми Республикаса канму эмбурӧн веськӧдлӧм да вӧдитчӧм серти уполномочитӧм Коми Республикаса олӧмӧ пӧртысь власьт органкӧд (водзӧ – уполномочитӧм орган) сӧгласуйтӧмӧн.
4. Служебнӧй олан жыр дон босьттӧг эмбурӧ сетӧм йылысь сёрнитчӧм кырымалӧм вылӧ медицина уджалысь (сійӧс петкӧдлысь) сетӧ медицина организацияӧ татшӧм сёрнитчӧм кырымалӧм йылысь заявление (водзӧ – заявление) татшӧм документъяс содтӧмӧн:
1) паспорт либӧ мукӧд документ, кутшӧмъяс эскӧдӧны медицина уджалысьӧс да сылӧн семьяӧ пырысьясӧс да эскӧдӧны налысь Россия Федерацияса гражданствосӧ;
2) паспорт либӧ мукӧд документ, кутшӧмъяс эскӧдӧны медицина уджалысьӧс петкӧдлысьӧс, да медицина уджалысьӧс петкӧдлысьлӧн эсканпас, кутшӧмӧс оформитӧма Россия Федерацияса оланпастэчасӧн урчитӧм пӧрадокын (сэк, кор заявлениесӧ сетӧ медицина уджалысьӧс петкӧдлысь);
3) документъяс, кутшӧмъяс эскӧдӧны медицина уджалысьлысь да сылӧн семьяӧ пырысьяслысь рӧдвуж йитӧдъяссӧ;
4) канмусянь техническӧй учёт нуӧдысь да (либӧ) стрӧйбаяс арталысь организациялӧн справка сы йылысь, мый медицина уджалысьлӧн да сылӧн семьяӧ пырысьяслӧн эмбурын эм вӧрзьӧдны позьтӧм эмбур (олан жыръяс);
5) медицина уджалысь да сылӧн семьяӧ пырысьяс серти Вӧрзьӧдны позьтӧм эмбурлӧн ӧтувъя канму реестрысь торъя мортлӧн вӧрзьӧдны позьтӧм эмбур объектъяс вылӧ, кутшӧмъяс сылӧн вӧліны (эмӧсь), инӧдъяс йылысь выписка;
6) ордерлӧн да (либӧ) служебнӧй олан жыр медалан сёрнитчӧмлӧн, сы дорӧ содтӧд артмӧдчӧмъяслӧн (эм кӧ) копияяс;
7) служебнӧй олан жырйын пасйысьӧм йӧз йылысь, на лыдын йӧз йылысь, кодъяс мыйкӧ дыра абуӧсь либӧ мунӧмаӧсь, тӧдмӧгъяса документ, кутшӧмӧс сетіс орган (организация), кодлӧн веськӧдлӧм улын лоӧны лӧсялана тӧдмӧгъясыс;
8) торъя категория гражданаӧс оланінӧн могмӧдӧм вылӧ социальнӧй мынтӧмъяс сетӧм вылӧ уполномочитӧм Коми Республикаса олӧмӧ пӧртысь власьт органлӧн справка, кутшӧм эскӧдӧ, мый медицина уджалысь либӧ сылӧн семьяӧ пырысьяс эз збыльмӧдны Коми Республикаса республиканскӧй сьӧмкуд сьӧм тшӧт весьтӧ Коми Республика мутасын оланін стрӧитӧм либӧ ньӧбӧм вылӧ социальнӧй мынтӧмъяссӧ босьтӧм вылӧ инӧдсӧ;
9) справкаяс, кутшӧмъяс эскӧдӧны медицина уджалысьлысь либӧ сылӧн семьяӧ пырысьяслысь «Россия Федерацияын оланін фонд асэмбуралӧм йылысь» Россия Федерацияса Оланпас вынсялан лунсянь служебнӧй олан жырйын пасйысян кадпасӧдз оланінсӧ (овланінсӧ).
5. Медицина организация пасйӧ заявлениесӧ сійӧс сетан лунӧ медицина организацияын урчитӧм делопроизводство правилӧяс серти.
Тайӧ Положениелӧн 4 пунктса 1-5, 7-9 пунктувъясын индӧм документ копияяс лӧсьӧдсьӧны медицина уджалысь (сійӧс петкӧдлысь) дырйи заявление да документъяс примитігӧн веськыда да эскӧдсьӧны медицина организацияӧн. Индӧм документъяслысь оригиналъяссӧ бӧр сетӧны медицина уджалысьлы найӧс сетан лунӧ.
6. Заявление пасъян лунсянь 10 уджалан лун чӧжӧн медицина организация видлалӧ заявлениесӧ да сы дорӧ содтӧм документъяссӧ да примитӧ татшӧм помшуӧмъяс пиысь ӧтиӧс:
1) медицина уджалысьлӧн эмбурӧ служебнӧй олан жыр дон босьттӧг сетны позянлун йылысь;
2) медицина уджалысьлӧн эмбурӧ служебнӧй олан жыр дон босьттӧг сетӧм йылысь сёрнитчӧм кырымалӧмын ӧткажитӧм йылысь.
7. Служебнӧй олан жыр эмбурӧ дон босьттӧг сетӧм йылысь сёрнитчӧм кырымалӧмын ӧткажитӧм йылысь помшуӧм медицина организацияӧн примитӧм вылӧ подувъясыс сыын, мый:
1) медицина уджалысь эз кутчысь тайӧ Положениелӧн 2 пунктын индӧм условиеясӧ;
2) абу сетӧма (сетӧма абу тырвыйӧ) тайӧ Положениелӧн 4 пунктын индӧм документъяссӧ.
Сэк, кор примитӧны медицина уджалысьлӧн эмбурӧ служебнӧй олан жыр дон босьттӧг сетӧм йылысь сёрнитчӧм кырымалӧмын ӧткажитӧм йылысь помшуӧм, медицина организация помшуӧм примитан лунсянь 3 уджалан лун чӧжӧн гижӧмӧн юӧртӧ медицина уджалысьлы (сійӧс петкӧдлысьлы) примитӧм помшуӧм йылысь ӧткажитан помкаяссӧ индӧмӧн.
8. Сэк, кор примитӧны медицина уджалысьлӧн эмбурӧ служебнӧй олан жыр дон босьттӧг сетны позянлун йылысь помшуӧм, медицина организация тайӧ Положениелӧн 6 пунктса медводдза абзацын индӧм кадколастӧ ыстӧ учредитысьлы медицина уджалысьлӧн эмбурӧ служебнӧй олан жыр дон босьттӧг сетӧмсӧ сӧгласуйтӧм йылысь ходатайство (водзӧ – ходатайство) тайӧ Положениелӧн 4 пункт серти медицина уджалысьӧн (сійӧс петкӧдлысьӧн) сетӧм документъяс содтӧмӧн, а сідзжӧ медицина организациясянь медицина уджалысьлӧн удж йылысь справкаяс.
9. Медицина организациялысь ходатайствосӧ пасйӧ учредитысь сылӧн воан лунӧ учредитысь дорын примитӧм делопроизводство правилӧяс серти.
10. Ходатайствосӧ видлалӧ учредитысь сійӧс пасъян лунсянь 10 уджалан лун чӧжӧн.
Ходатайство видлалан бӧртасъяс серти тайӧ пунктлӧн медводдза абзацӧн урчитӧм кадколастӧ учредитысь примитӧ татшӧм помшуӧмъяс пиысь ӧтиӧс:
1) медицина уджалысьлӧн эмбурӧ служебнӧй олан жыр дон босьттӧг сетӧмсӧ сӧгласуйтӧм йылысь;
2) медицина уджалысьлӧн эмбурӧ служебнӧй олан жыр дон босьттӧг сетӧмсӧ сӧгласуйтӧмын ӧткажитӧм йылысь.
Лӧсялана помшуӧм примитан лунсянь 4 уджалан лун чӧжӧн учредитысь ыстӧ медицина организацияӧ помшуӧмлысь оригиналсӧ.
11. Сэк, кор учредитысь примитіс медицина уджалысьлӧн эмбурӧ служебнӧй олан жыр дон босьттӧг сетӧмсӧ сӧгласуйтӧм йылысь помшуӧм, учредитысь индӧм помшуӧм примитан лунсянь 4 уджалан лун чӧжӧн выль пӧв ыстӧ уполномочитӧм органӧ медицина организациялысь ходатайствосӧ тайӧ Положениелӧн 4 пункт серти медицина уджалысьӧн (сійӧс петкӧдлысьӧн) сетӧм документъяс содтӧмӧн, медицина организациясянь медицина уджалысьлӧн удж йылысь справка, а сідзжӧ тайӧ Положениелӧн 10 пунктса 1 пунктулын индӧм помшуӧм копия.
12. Ходатайствосӧ пасйӧ уполномочитӧм орган уполномочитӧм органын урчитӧм делопроизводство правилӧяс серти.
13. Ходатайствосӧ видлалӧ уполномочитӧм орган сійӧс пасъян лунсянь 10 уджалан лун чӧжӧн.
Тайӧ пунктлӧн медводдза абзацӧн урчитӧм кадколастӧ уполномочитӧм органӧн ходатайство видлалан бӧртасъяс серти примитсьӧ тайӧ Положениелӧн 10 пунктса 1 да 2 пунктувъясын индӧм помшуӧмъяс пиысь ӧти.
Лӧсялана помшуӧм примитан лунсянь 4 уджалан лун чӧжӧн уполномочитӧм орган ыстӧ помшуӧмлысь оригиналсӧ тайӧ Положениелӧн 4 пункт серти медицина уджалысьӧн (сійӧс петкӧдлысьӧн) медицина организацияӧ сетӧм документъяс содтӧмӧн медицина организациялы, помшуӧм копиясӧ – учредитысьлы.
14. Учредитысь, уполномочитӧм орган примитӧны медицина уджалысьлӧн эмбурӧ служебнӧй олан жыр дон босьттӧг сетӧмсӧ сӧгласуйтӧмын ӧткажитӧм йылысь помшуӧмсӧ сэк, кор сетӧм документъясыс оз эскӧдны медицина уджалысьлысь служебнӧй олан жырсӧ, кӧні сійӧ олӧ, эмбурӧ босьтӧм вылӧ инӧдсӧ.
15. Ходатайство видлалан бӧртасъяс серти учредитысьӧн да уполномочитӧм органӧн примитӧм помшуӧмъяс подув вылын медицина организация бӧръя помшуӧм босьтан лунсянь 4 уджалан лун чӧжӧн примитӧ татшӧм помшуӧмъяс пиысь ӧтиӧс:
1) медицина уджалысьлӧн эмбурӧ служебнӧй олан жыр дон босьттӧг сетӧм йылысь сёрнитчӧм кырымалӧм йылысь – сэк, кор учредитысьӧн да уполномочитӧм органӧн сӧгласуйтӧма татшӧм сетӧмсӧ;
2) медицина уджалысьлӧн эмбурӧ служебнӧй олан жыр дон босьттӧг сетӧм йылысь сёрнитчӧмсӧ кырымалӧмын ӧткажитӧм йылысь – сэк, кор босьтӧма медицина уджалысьлӧн эмбурӧ служебнӧй олан жыр дон босьттӧг сетӧмсӧ сӧгласуйтӧмын ӧткажитӧм йылысь кӧть ӧти помшуӧм.
Медицина организация помшуӧм примитан лунсянь 3 уджалан лун чӧжӧн гижӧмӧн юӧртӧ медицина уджалысьлы (сійӧс петкӧдлысьлы) примитӧм помшуӧм йылысь (медицина уджалысьлӧн эмбурӧ служебнӧй олан жыр дон босьттӧг сетӧм йылысь сёрнитчӧмсӧ кырымалӧмын ӧткажитӧм йылысь помшуӧм примитігӧн ӧткажитан помкаяссӧ индӧмӧн).
16. Медицина уджалысь, код серти примитӧма медицина уджалысьлӧн эмбурӧ служебнӧй олан жыр дон босьттӧг сетӧм йылысь сёрнитчӧмсӧ кырымалӧмын ӧткажитӧм йылысь помшуӧм, вермӧ выль пӧв шыӧдчыны медицина организацияӧ заявлениеӧн тайӧ Положение серти.
17. Медицина организация медицина уджалыськӧд служебнӧй олан жыр эмбурӧ дон босьттӧг сетӧм йылысь сёрнитчӧмсӧ кырымалӧны «Россия Федерацияын оланін фонд асэмбуралӧм йылысь» Россия Федерацияса Оланпас серти.
